
   Хура вăрман

   Виталий Станьял | Сăвă

   Вăрман, вăрман, сăрт-ту илеме,

Ман ĕмĕтпе кун-çул ăшши!

Сĕм-сĕм вăрман, туйса илентĕм

Сан хӳтлĕхе ĕмĕр тăршши.



Куçран пăхать çĕмĕрт чечекĕ —

Манми савни, вăрман пики.

Сан имлĕхпе упрантăм эпĕ,

Ан хуйхăр, тусăм, ман пирки.



Сар мăйăр шĕшкĕлĕх аппаçăм,

Сар вĕрене пекех йысна,

Сире те тăвăлсем лăскаççĕ,

Сире те шут хурать хысна.



Пичче пек маншăн йăрăс каврăç,

Инке пек уртăш юнашар.

Сире те шелсĕр касса кайрĕç,

Сире те типĕтрĕ пушар.



Атте пек аслă юман паттăр,

Анне пек сапăр яш çăка.

Сире манран иртме вăй патăр,

Сас патăр маншăн ват çăхан.



Вăрман, вăрман, çĕршыв илемĕ,

Пур-çуклăхпа хевте ăшши.

Тавах вăрман! Хампа илетĕп

Сан хӳтлĕхе ĕмĕр тăршши...



1992, юпа, 28.

Шупашкар.

  